


2009 har vore eit år med fagleg aktivitet 
på høgt nivå. Ikkje mindre enn fire av 
Politihøgskolen sine tilsette har disputert:

Fredag 16. januar framstilte Kari Gresvik 
Rønneberg seg for graden dr.philos. ved 
Universitetet i Oslo. Avhandlinga til 
Rønneberg hadde tittelen: «Politisamtaler 
med publikum. Språkbruk som hemmer 
eller fremmer god kommunikasjon». 
Avhandlinga er ei undersøking av telefon­
oppringingar til publikumsvakta ved ein av 
politistasjonane i Oslo. Datamaterialet 
består av 900 lydopptak, med eit utval på 
190 telefonsamtalar – eller delar av sam­
talar – som er analyserte for å undersøkje 
korleis politiet sin språkbruk andsynes det 
vanlege publikum kan påverke gangen i og 
resultatet av samtalen. 

Fredag 13. november disputerte Johanne 
Yttri Dahl for graden dr.philos. i sosiologi 
med avhandlinga «DNA – det sikreste av 
det sikre eller…?». Til dagleg arbeider 
Dahl som høgskolelektor ved PHS på 
Kongsvinger. Ho har vore tilsett på Institutt 
for sosiologi og statsvitskap ved NTNU i 
Trondheim, og ho forsvarte avhandlinga si 
ved NTNU. Den diskuterer uvisse knytt til 
bruk av DNA i strafferettspleia frå eit 
sosiologisk perspektiv.

Politiinspektør Trond Myklebust forsvarte 
1. desember avhandlinga si «Analysis of 
field investigative interviews of children 

conducted by specially trained police 
investigators» for graden dr.philos. ved 
Psykologisk institutt på Universitetet i 
Oslo. Han har undersøkt 100 dommar­
avhøyr av born i saker der det er mistanke 
om seksuelle overgrep. Målet med avhand­
linga var å sjå korleis etterforskarane 
gjennomførte dommaravhøyra, kva spørs­
mål dei stilte og korleis ulike avhøyr 
påverkar utfallet av sakene, spesielt med 
tanke på bruk av opne og lukka spørsmål. 
Avhandlinga er presentert i fire artiklar, 
som alle er tekne opp i internasjonale 
psykologiske tidsskrift. Dette set Politi­
høgskolen i fremste linje i den internasjo­
nale politiforskinga. Myklebust vart den 
første politimannen med doktorgrad.

Cand.polit. Geir Aas forsvarte avhandlinga 
si for graden dr.philos. ved Universitetet i 
Oslo 8. desember 2009. Med avhandlinga 
«Politiinngrep i familiekonflikter. En 
studie av ordenspolitiets arbeid med fam­
iliekonflikter/familievoldssaker i Oslo» 
viser høgskolelektor Geir Aas at det er eit 
betydeleg gap mellom lova og retningslin­
jene sine forventingar til politiarbeidet, 
og praksisen i politiet. Dette viser i sin tur 
kva dilemma politiet står overfor kvar 
einaste dag.

Prisar for formidling og god utdanningskvalitet

Politihøgskolen vedtok i 2009 å opprette to prisar: Ein for formidling, og ein for god 
utdanningskvalitet. Begge prisane er på 25 000 kroner. Formidlingsprisen delast ut 
til fagpersonar eller faggrupper som har formidla fagkunnskap på ein framifrå måte. 
Prisen for god utdanningskvalitet går til personar/miljø som har gjort ein markert 
innsats for å utvikle utdanningskvaliteten i studia ved høgskolen.

Første politimann med doktorgrad

Medarbeidarar  
ved Politihøgskolen  
disputerte



Stor produksjon av bøker 

Professor Tore Bjørgo lanserte den nye boka si Leaving Terrorism Behind – Individual 
and Collective Disengagement. Boka er skriven saman med John Horgan, som er 
direktør for The International Center for the Study of Terrorism ved Pennsylvania 
State University.

Professor Paul Larsson lanserte boka Organisert Kriminalitet. Boka ønskjer å gi ei 
realistisk framstilling bygd på vitskapleg kunnskap, og tek opp problemstillingar knytt 
til kampen mot organisert kriminalitet og kva kostnader han fører med seg for det 
sivile samfunnet.

Andre utgåva av boka Innføring i straffeprosess var klar på seinsommaren. Ho er 
skriven av høgskolelektor Steinar Fredriksen. Det vart gjort mange små endringar 
som følgje av ny lovgjeving og rettspraksis, og omfanget var auka frå første utgåva. 
Boka fekk strålande kritikk.

Førsteamanuensis Helene I. Gundhus er ute med ei ny bok om korleis informasjons- 
og kommunikasjonsteknologi vert brukt for å gjere politiarbeidet kunnskapsbasert. 
Boka, For sikkerhets skyld – IKT, yrkeskulturer og kunnskapsarbeid i politiet, er basert 
på Gundhus si doktoravhandling, som ho disputerte på i desember 2006. Den utfor­
skar Politidirektoratet sitt ideal om eit kunnskapsstyrt politi.

Politioverbetjentane Ole Thomas Bjerknes og Ann Kristin Hoff Johansen gav ut ei ny 
bok om taktiske etterforskingsmetodar i politiet. Boka, Etterforskningsmetoder – en 
innføring, har som mål at lesaren skal tenkje sjølvstendig i etterforsking av saker, 
mellom anna ved å bruke konkrete arbeidsmetodar som straksetterforsking, avhøyr, 
konfrontasjonar eller elektroniske spor.

Politioverbetjent Kjetil Edvinsen lanserte ei ny lærebok i ordensteneste. Læreboka 
Ordenstjeneste dekkjer faget ordensteneste i det første studieåret ved Politihøg­
skolen, og den skal gi ei praktisk og teoretisk innføring i operativ polititeneste og 
kunnskap om politiet si rolle som serviceorgan og maktapparat i samfunnet.

Politihøgskolen forskar på politiet som samfunnsinstitusjon og på organisasjonen, kultur­
en og åtferda i politiet. Strategiane, praksisen og metodane i politiet er òg tema for 
forsking, og i tillegg vert det gjort fenomenstudiar av politiet sine utfordringar. 

Det er gitt ut fire rapportar i serien PHS Forsking i 2009:

	 1) �Egge, M. og Barland, B. (2009) Håp, tro og mulighet. (PHS Forskning 2009:1)

	 2) �Rundhovde, S. (2009) Gjerningsmannsprofilering – mellom samfunnsvitenskap 
og politiarbeid. (PHS Forskning 2009:2)	

	 3) �Barland, B. og Tangen (2009) Kroppspresentasjon og andre prestasjoner 
(PHS Forskning 2009:3)

	 4) �Flaatten, S., H.I. Gundhus & M. E. Kleiven (Red.) 
Demokrati, kontroll og tillit. (PHS Forskning 2009:4)

Forskinga ved PHS
Fire rapportar i serien PHS Forsking i 2009

Publikasjonar frå 
medarbeidarar ved 
Politihøgskolen

Forskingskonferansen 2009

Tittelen på forskingskonferansen ved Politihøgskolen i år var «Demokrati, kontroll 
og tillit». Presentasjonane vart haldne av professor Liv Finstad og Sigurd Allern med 
fleire. Det var òg debatt mellom leiaren av Politiets Fellesforbund, Arne Johannes­
sen, og rektor ved PHS, Hans Sverre Sjøvold.



Politihøgskolen har som mål å tilby etter- 
og vidareutdanning som er relevant for 
alle målgruppene i politi- og lensmannse­
taten. Kvart år nyttar opp mot 1000 per­
sonar seg av eit av dei kring 40 ulike til­
boda om etter- og vidareutdanning hjå 
PHS. 

Sivile utdanningar har vore eit satsings­
område i 2009. Ein ny seksjon for sivil 
utdanning vart oppretta i året som gjekk. 
Seksjonen for sivile utdanningar omfattar 
tilboda om etter- og vidareutdanning til 
sivilt tilsette i politi- og lensmannsetaten. 

Utdanningstilboda skal styrkje kompetan­
sen på namsmannsfunksjonen i politiet, 
arbeid knytt til forliksrådssekretariat, 
politiet sine forvaltingsrettslege gjeremål 
og avgrensa politimyndigheit. I tillegg er 
tilbodet om vidareutdanning for politiju­
ristar lagt til seksjonen. 

I 2009 var det for første gong tilbod om 
utdanning i politiet sine forvaltingsretts­
lege gjeremål. Aktiviteten her vil auke i 
2010. I tillegg vart det gjennomført ei 
rekkje utdanningar innanfor dei andre 
ansvarsområda til seksjonen.

Kriminalsøkshundar. Fjoråret vart eit viktig år for Politiets hundeteneste. 
Fem tenestehundar vart autoriserte for søk etter blod og sæd ved Politihøgskolen 
sitt utdanningssenter på Kongsvinger. Utdanningstilbodet og kvalitetssikringa var 
nok ein gong eit samarbeid mellom Kripos og Politihøgskolen.

Satsing på sivile  
utdanningar 

Glimt frå 2009 

Politihøgskolen fekk pris

Politihøgskolen si kommunikasjonseining vart i november tildelt Politidirektoratet sin 
kommunikasjonspris. Grunngjevinga var mellom anna at den har lagt ned eit omfat­
tande og fagleg framifrå arbeid for å utvikle både grunnlaget for kommunikasjon og 
sjølve kommunikasjonen ved høgskolen.

JKØ gav stønad etter oljekatastrofen ved Langesund

Sommaridyllen vart broten då bulkskipet Full City gjekk på grunn 31. juli. Ved JKØ 
vart det oppretta eit operasjonssenter og ein mottakssentral for tilfelle av forurein­
ing (påslag av oljesøl), og det vart sett i verk bestilling og mottak av hjelpeutstyr – alt 
frå tørkepapir og personleg klednad til oljelenser, båtar og køyretøy. Tidleg i aksjonen 
fekk skolen tilbakemelding om at ein var svært nøgde med valet av JKØ som senter 
for katastrofen i kommunen.  

Hjelpte til under fredsprisutdelinga

Politihøgskolen hjelpte Oslo politidistrikt med sikringsoppdrag under Obama-besøket. 
Oppgåvene var mellom anna å utføre tilgjengekontroll på VIP-personar i tillegg til 
væpna utvendig sikring av Grand Hotel. Dette viste med all klårleik at Politihøgskolen 
kan stille med høgt kvalifisert innsatspersonell innanfor det operative fagfeltet.

Oppussa internat i Dronning Astrids gate

Internatet i Dronning Astrids gate vart rehabilitert våren 2009. I tillegg til oppussinga 
fekk internatet fleire fasilitetar som trådlaust nett, nye fjernsynsapparat og kaffi­
maskiner. Bygget fekk dessutan direktevarsling til brannvesenet, og internkontrollen 
vart betra.

Tynne klientar

I 2009 innførte Politihøgskolen såkalla tynne klientar. Tynne klientar hjelper PHS med 
å bli meir miljømedvitne. Tynne klientar har eit forbruk på om lag ein tidel av det 
vanlege datamaskiner har (ca. 30 watt mot ca. 300 watt). Med innføringa av slike 
klientar er forbruket redusert frå om lag 120 til 12 kW. På årsbasis svarer dette til 
ein kostnadsreduksjon på i underkant av 100 000 kroner.  Det er òg fleire positive 
sideeffektar. Som følgje av at straumbehovet er vesentleg redusert, er kjølebehovet 
og støynivået òg mindre.

Bok om Melodi Grand Prix 

Kjøkenmedarbeidar Inge Solmo gav ut ei bok med fornøyelege fakta og komiske ku­
riosa om norsk og internasjonal Melodi Grand Prix. Her finn du fadesar og skandalar, 
rangeringar og klesdrakter, oversikt over vinnarnasjonar og poenggjeving, anekdotar 
frå Green Room og nye vinklingar på alt som har med Eurovision Song Contest å gjere.



Notater:

Personalet

• �Faste og mellombels tilsette, og langtidsinnkommanderingar 
(irekna instruktørar)

304 årsverk

Studentar

• Talet på studentar, bachelor
• Talet på studentar, master
• Talet på studentar, etter- og vidareutdanning

ca. 1400
35

829

Opptak

• Samla tal på søkjarar (førsteprioritet SO)
• Mannlege søkjarar
• Kvinnelege søkjarar
• Søkjarar med minoritetsbakgrunn
• Opptekne studentar
• Opptekne studentar med minoritetsbakgrunn
• Opptekne kvinner

2851
 1748
1103

88 
552
32

217 (39,3 prosent)

Økonomi 

• Ordinær løyving, etter St.prp. 1 331 458 000

Belegg VeD internat og utdanningssenter

• �Politihøgskolens utdanningssenter, Kongsvinger
• Justissektorens kurs- og øvingssenter (JKØ)

15 862 gjestedøgn
42 676 gjestedøgn

Nøkkeltal 2009
      Personalet       Studentar        Opptak        Økonomi  

      Belegg ved internat og utdanningssenter

